
DAVLAT XARIDLARI TIZIMIDA  EKOLOGIK 
MARKIROVKALASHNI JORIY ETISH 
MASALALARI

Ro‘zimurodova Charos O‘ral qizi
Toshkent davlat iqtisodiyot universiteti 
“Moliya va moliyaviy texnologiyalar” kafedrasi assistenti

Annotatsiya. Ushbu maqolada O‘zbekistonda ekologik markirovkalash asosida davlat xaridlari 
tizimini takomillashtirish masalalari ilmiy jihatdan o‘rganiladi. Maqolada ikkita asosiy taklif taqdim 
etiladi: birinchisi -  tender baholash jarayonida ishtirokchi to‘plagan umumiy balning 5 foizi miqdorida 
ekologik markirovkalash hujjatining har bir turi uchun ustama ball hisoblash tartibini huquqiy jihat-
dan mustahkamlash; ikkinchisi - ekologik markirovkali mahsulot yetkazib beruvchilariga vositachilik 
yig’imidan 30 foiz chegirma belgilash va ulardan qo‘shimcha zakalat mablag’lari talab etmaslik orqali 
ikki yo‘nalishli iqtisodiy rag’batlantirish mexanizmini joriy etish. Xorij davlatlari tajribasi tahlil qilingan 
holda O‘zbekiston uchun amaliy tavsiyalar ishlab chiqilgan.

Kalit so‘zlar: ekologik markirovkalash; davlat xaridlari; tender baholash tizimi; ustama ball; vosi-
tachilik yig’imi; zakalat mablag’lari; yashil xaridlar; barqaror rivojlanish.

Abstract. This article scientifically studies the issues of improving the public procurement system 
based on eco-labeling in Uzbekistan. The article presents two main scientific proposals: the first is to 
legally strengthen the procedure for calculating bonus points for each type of eco-labeling document 
in the amount of 5 percent of the total score scored by the participant during the tender evaluation 
process; the second is to introduce a two-way economic incentive mechanism by setting a 30 per-
cent discount on the brokerage fee for suppliers of eco-labeled products and not requiring additional 
deposit funds from them. Practical recommendations for Uzbekistan are developed based on the 
analysis of the experience of foreign countries. 

Keywords: eco-labeling; public procurement; tender evaluation system; bonus points; brokerage 
fee; deposit funds; green procurement; sustainable development.

Аннотация. В данной статье научно исследуются вопросы совершенствования системы 
государственных закупок на основе экомаркировки в Узбекистане. В статье представлены 
два основных научных предложения: первое – законодательное ужесточение процедуры 
начисления бонусных баллов за каждый вид документа об экомаркировке в размере 5% 
от общей оценки участника в процессе оценки тендера; второе – введение двустороннего 
механизма экономического стимулирования путем установления 30-процентной скидки 
на брокерское вознаграждение для поставщиков экомаркированной продукции и отмены 
требования о внесении с них дополнительных депозитных средств. На основе анализа опыта 
зарубежных стран разработаны практические рекомендации для Узбекистана. Ключевые 
слова: экомаркировка; государственные закупки; система оценки тендеров; бонусные баллы; 
брокерское вознаграждение; депозитные средства; экологически чистые закупки; устойчивое 
развитие.

K I R I S H
Jahon iqtisodiyotida davlat xaridlari milliy yalpi ichki mahsulotning katta qismini tashkil etib, iqtisodiy 

siyosatning muhim dastagi hisoblanadi. So‘nggi o‘n yilliklarda ushbu dastakni atrof-muhitni muhofaza qilish 
maqsadlarida qo‘llash, ya’ni “yashil davlat xaridlari” (Green Public Procurement — GPP) konsepsiyasini 
amaliyotga joriy etish dunyoning ko‘plab mamlakatlarida ustuvor yo‘nalishga aylanib bormoqda [1]. Ekologik 

markirovkalash esa ushbu konsepsiyaning asosiy vositalaridan biri sifatida qaralmoqda: u mahsulotning atrof-
muhitga ta’siri haqida ishonchli, mustaqil tekshirilgan axborot berishi bilan davlat xaridchilariga ekologik jihat-
dan ilg‘or yetkazib beruvchilarni tanib olish imkonini yaratadi [7].

O‘zbekiston Respublikasi so‘nggi yillarda yashil iqtisodiyot yo‘nalishida muhim qadamlar qo‘ymoqda. 
2030-yilgacha bo‘lgan davrda yashil iqtisodiyotga o‘tish strategiyasi [2] va Parij iqlim kelishuvidan kelib chiq-
adigan majburiyatlar mamlakat davlat xaridlari tizimini ekologik modernizatsiya qilishni zaruriy shartga aylan-
tirmoqda. Biroq “Davlat xaridlari to‘g‘risida”gi amaldagi qonun [3] ekologik markirovkali mahsulotlarni tender 
jarayonida rag‘batlantiruvchi maxsus huquqiy mexanizmlarni hozircha nazarda tutmaydi. Bu boradagi huquqiy 
bo‘shliq mavzuni tadqiq etishni dolzarb va amaliy zarurat sifatida belgilaydi.

M A V Z U G A  O I D  A D A B I Y O T L A R  S H A R H I
Ekologik markirovkalash hujjati mahsulot yoki xizmatning mustaqil tashkilot tomonidan tasdiqlan-

gan ekologik standartlarga muvofiqligini tasdiqlovchi rasmiy sertifikat hisoblanadi. Xalqaro amaliyotda ISO 
14024:2018 [7] standartiga muvofiq Type I ekologik markirovkalar (EU Ecolabel, Nordic Swan, Blue Angel va 
boshqalar) eng ishonchli tizim sifatida tan olingan. Bu markirovkalar mahsulotning butun hayot davri — ishlab 
chiqarish, foydalanish va utilizatsiya bosqichlarida — atrof-muhitga ta’sirini baholaydi [7].

Xorij davlatlarining tajribasi ekologik markirovkani davlat xaridlariga integratsiya qilishning turli modellarini 
namoyish etadi. Yevropa Ittifoqida “Most Economically Advantageous Tender” tamoyili asosida tender bahol-
ashda ekologik mezonlar alohida ball sifatida hisoblanadi va bu amaliyot normativ jihatdan mustahkamlangan 
[8]. Janubiy Koreyada esa 1994-yildan beri amal qilayotgan yashil xaridlar qonunchiligi ekologik markirovkali 
mahsulotlarni ustuvor xarid qilishni majburiy belgilaydi; natijada ekologik mahsulotlar ulushi davlat xaridlarida 
48 foizga yetgan [9]. OECD ma’lumotlariga ko‘ra, rag‘batlantirish mexanizmlari mavjud bo‘lgan mamlakatlarda 
yashil xaridlar hajmi bo‘lmagan mamlakatlarga qaraganda o‘rtacha 2,3 baravar yuqori [12].

O‘zbekistonda esa yashil davlat xaridlari sohasidagi tadqiqotlar hali dastlabki bosqichda bo‘lib [13], 
ekologik markirovkani xaridlar jarayoniga integratsiya qilish masalasi ilmiy jihatdan yetarlicha o‘rganilmagan. 
Shu boisdan quyida taklif etilayotgan mexanizmlar mamlakatimiz uchun muhim ahamiyat kasb etadi.

T A D Q I Q O T  M E T O D O L O G I YA S I
Mazkur maqolaning maqsadi O‘zbekistonda ekologik markirovkalash asosida davlat xaridlari tizimini tako-

millashtirishning yangi mexanizmlarini ilmiy asoslash va ularni joriy etish bo‘yicha tavsiyalar ishlab chiqishdan 
iborat. Tadqiqotda qiyosiy, tizimli va huquqiy tahlil metodlari qo‘llanilgan; xorij davlatlari tajribasi [4, 8, 9, 12] va 
O‘zbekistonning normativ-huquqiy bazasi [3, 5] o‘rganilgan.

T A H L I L  V A  N A T I J A L A R
Olib borilgan tadqiqotlar natijasida tender takliflarini baholash jarayonida ekologik barqarorlik tamoyillar-

ini rag‘batlantirish maqsadida ishtirokchilar tomonidan taqdim etilgan ekologik markirovkalash (eko-yorliqlash) 
hujjatlarini baholash tizimiga integratsiya qilish maqsadga muvofiq, degan ilmiy xulosaga keldik. Fikrimiz-
cha, ekologik markirovkalash hujjatining har bir alohida turi uchun ishtirokchining asosiy baholash mezonlari 
bo‘yicha to‘plagan jami ballarining 5 foizi miqdorida qo‘shimcha ustama ball hisoblash lozim. Bu mexanizm 
ekologik jihatdan mas’uliyatli ishlab chiqaruvchilar va yetkazib beruvchilarni rag‘batlantirish, davlat xaridlarida 
ekologik mezonlarning ahamiyatini oshirish hamda “yashil xaridlar” amaliyotini keng joriy etishga xizmat qiladi.

Mexanizmning asosiy xususiyatlari quyidagicha: ustama ball ekologik markirovkalash hujjati turlarining 
soni bilan mutanosib oshib boradi — bitta hujjat uchun 5%, ikkita hujjat uchun 10%, uchta va undan ortiq hujjat 
uchun 15% gacha; ustama ball hisoblash bazasi sifatida ishtirokchining texnik mezonlar bo‘yicha to‘plagan 
balli olinadi (narx balli bazaga kiritilmaydi); qo‘shimcha ball ishtirokchining asosiy texnik reytingini o‘zgartir-
maydi — u faqat yakuniy reyting shakllanishida qo‘shib hisoblanadi.

Ekologik markirovkalash hujjati sifatida quyidagilar tan olinadi: “Ekologik toza mahsulot” milliy sertifikati; 
ISO 14024:2018 ga mos xalqaro ekologik markirovkalar (EU Ecolabel, Nordic Swan, Blue Angel); energiya 
samaradorligi sertifikatlari (A va A+ sinflar); ISO 14001 atrof-muhit menejment tizimi sertifikati; O‘zbekiston 
Respublikasi tomonidan e’tirof etilgan boshqa ekvivalent hujjatlar.

Mexanizmning iqtisodiy modeli shuni ko‘rsatadiki, 5 foizlik ustama ball tender natijasiga real ta’sir ko‘rsati-
shi uchun umumiy baholash tizimida narx mezonining ulushi 60–70 foizdan oshmasligi lozim [6]. Bu holat 
tender hujjatlarini tayyorlashda narx va sifat mezonlari o‘rtasidagi nisbatni qayta ko‘rib chiqishni ham talab 
etadi.

Mexanizmni huquqiy jihatdan mustahkamlash uchun “Davlat xaridlari to‘g‘risida”gi qonunga tegishli modda 

kiritilishi, Davlat xaridlari agentligi tomonidan esa ekologik markirovkalash hujjatlarining tasdiqlangan ro‘yxati 
(“yashil ro‘yxat”) ishlab chiqilishi va standart tender shakllari yangilanishi tavsiya etiladi [3].

Ilmiy izlanishlar davomida davlat xaridlari tizimida ekologik barqarorlik tamoyillarini keng joriy etish hamda 
“yashil xaridlar” amaliyotini rag‘batlantirish maqsadida ekologik markirovkalash (eko-yorliqlash) hujjatiga ega 
bo‘lgan ishtirokchilar va ekologik markirovkalash hujjatiga ega tovarlar (ishlar, xizmatlar)ni taklif etuvchi xo‘ja-
lik yurituvchi subyektlar uchun ikki yo‘nalishli iqtisodiy imtiyozlar mexanizmini joriy etish maqsadga muvofiq, 
degan ilmiy xulosaga keldik.

Birinchi imtiyoz yo‘nalishi — vositachilik yig‘imi bo‘yicha chegirma. Ekologik markirovkali mahsulotlar 
yetkazib beruvchilari tender platformasiga to‘laydigan vositachilik yig‘imi miqdoridan 30 foiz chegirma olish 
huquqiga ega bo‘ladi. Mazkur chegirma ekologik markirovkani sertifikatlash xarajatlarini qisman qoplash va 
yashil mahsulotlar bozor raqobatbardoshligini oshirish maqsadini ko‘zlaydi.

Ikkinchi imtiyoz yo‘nalishi — zakalat mablag‘laridan ozod qilish. Ekologik markirovkalash hujjatiga ega 
ishtirokchilardan tender ishtirokchiligi uchun odatda talab etiladigan qo‘shimcha zakalat mablag‘lari kiritish 
majburiyati olib tashlanadi. Bu chora, ayniqsa, moliyaviy resurslari cheklangan kichik va o‘rta korxonalar uchun 
davlat xaridlari bozoriga kirishni sezilarli darajada osonlashtiradi.

Ikki yo‘nalishning birgalikdagi ta’siri: iqtisodiy hisob-kitoblar shuni ko‘rsatadiki, vositachilik yig‘imidan 30 
foizlik chegirma va zakalat majburiyatidan ozod etish kombinatsiyasi ekologik markirovkali yetkazib beruvchilar 
uchun tender jarayonidagi umumiy xarajatlarni 12–18 foizga qisqartiradi [11]. Bu esa ekologik sertifikatga ega 
bo‘lish uchun sarflanadigan qo‘shimcha xarajatlarni (o‘rtacha 5–15 foiz) qoplab, sof iqtisodiy ustunlik yaratadi.

Ushbu mexanizmni amalga oshirish uchun elektron xaridlar platformasiga (xarid.uz) quyidagi texnik 
o‘zgartirishlar kiritilishi lozim: ekologik markirovkalash hujjatini ro‘yxatga olish va tekshirish moduli; vositachilik 
yig‘imini avtomatik hisoblashda chegirmani qo‘llash funksiyasi; zakalat mablag‘lari talablarini markirovka holati 
asosida farqlash tizimi.

Ikkala mexanizmning sinergik ta’siri natijasida quyidagi ijobiy o‘zgarishlar kutiladi. Bozor darajasida: 
ekologik sertifikatlashga investitsiya qilgan korxonalar tender jarayonida aniq va o‘lchanadigan iqtisodiy ustun-
likka ega bo‘ladi, bu esa sertifikatlash xarajatlarining oqlanishini ta’minlab, mahalliy ishlab chiqaruvchilar 
orasida ekologik sertifikatlash amaliyotining kengayishiga turtki bo‘ladi [4].

Davlat darajasida: davlat xaridlarida ekologik markirovkali mahsulotlar ulushining oshishi mamlakatning 
2030-yilga qadar CO₂ emissiyasini 35 foiz kamaytirish bo‘yicha Parij kelishuvida belgilangan maqsadga [10] 
erishishiga hissa qo‘shadi. Bundan tashqari, taklif etilayotgan mexanizmlar kichik va o‘rta biznesni davlat xarid-
lari bozoriga jalb qilish orqali raqobat muhitini kuchaytiradi [15].

Shu bilan birga, joriy etish jarayonida ba’zi qiyinchiliklar yuzaga kelishi mumkin: mahalliy sertifikatlash 
organlarining quvvati cheklanganligi, ekologik hujjatlarni soxtalashtirish xavfi va ba’zi mahsulot turlarida 
ekologik markirovkali raqobatchilar sonining yetarli emasligi. Ushbu muammolar uchun yechim sifatida mus-
taqil audit tizimi, sertifikatlash organlarining akkreditatsiyasini kuchaytirish va o‘tish davri (2–3 yil) belgilash 
tavsiya etiladi [12].

X U L O S A  V A  T A K L I F L A R
O‘zbekistonda ekologik markirovkalash asosida davlat xaridlarini takomillashtirish borasida o‘tkazilgan 

tadqiqot quyidagi xulosalarga kelish imkonini berdi.
Birinchidan, hozirgi kunda O‘zbekiston davlat xaridlari qonunchiligida ekologik markirovkani rag‘batlantir-

ishga qaratilgan maxsus mexanizmlar mavjud emas; bu holat yashil xaridlarning amaliyotga keng joriy etilishini 
sekinlashtirmoqda.

Ikkinchidan, tender baholash tizimida ekologik markirovkalash hujjatining har bir turi uchun 5 foizlik ustama 
ball berish mexanizmi raqobat muhitini buzmasdan ekologik jihatdan ilg‘or yetkazib beruvchilarni tanlash jaray-
onida aniq va o‘lchanadigan iqtisodiy ustunlik yaratadi. Bu mexanizm xorij amaliyotida keng sinovdan o‘tgan 
tamoyillarga asoslanadi [8, 9].

Uchinchidan, ekologik markirovkaga ega ishtirokchilarga vositachilik yig‘imidan 30 foiz chegirma berish 
va qo‘shimcha zakalat mablag‘laridan ozod etish mexanizmi yetkazib beruvchilarning ekologik sertifikatlashga 
bo‘lgan iqtisodiy qiziqishini sezilarli darajada oshiradi hamda kichik va o‘rta biznes uchun davlat xaridlari boz-
origa kirishni osonlashtiradi.

To‘rtinchidan, ikkala mexanizmning sinergik ta’siri natijasida O‘zbekiston davlat xaridlari bozorida ekologik 
markirovkali mahsulotlar ulushining oshishi, mahalliy sertifikatlash xizmatlari bozorining rivojlanishi va pirovar-
dida atrof-muhitga salbiy ta’sirning kamayishi kutiladi.

Fikrimizcha, mazkur mexanizm bir tomondan, ekologik markirovkalash hujjatiga ega bo‘lgan davlat xarid-
lari ishtirokchilariga xarid jarayonlarida qo‘shimcha preferensiyalar berishni, ikkinchi tomondan esa ekologik 
markirovkalangan tovarlar (ishlar, xizmatlar)ni ishlab chiqarish va yetkazib berishni iqtisodiy jihatdan rag‘bat-

lantirishni nazarda tutishi lozim. Bunda soliq imtiyozlari, yig‘imlar bo‘yicha preferensiyalar, davlat xaridlarida 
ustuvorlik berish hamda boshqa iqtisodiy rag‘batlantirish choralarini qo‘llash tavsiya etiladi.

Yuqoridagi takliflar davlat xaridlari tizimida ekologik jihatdan mas’uliyatli ishlab chiqarish va iste’molni 
qo‘llab-quvvatlash, korxonalarni ekologik standartlarga muvofiq faoliyat yuritishga undash, davlat xaridlarida 
ekologik talablarning ulushini oshirish hamda mamlakatda yashil iqtisodiyot tamoyillarini amaliyotga samarali 
tatbiq etishga xizmat qiladi.

